
Efni: Umsögn Heilbrigðiseftirlits Reykjavíkur um tillögu til þingsályktunar um áætlun 
um vernd og orkunýtingu landsvæða, 207. mál.

Vísað er til tölvubréfs Umhverfis- og samgöngunefndar Alþingis dags. 15. mars 2017 þar sem 
óskað er umsagnar Heilbrigðiseftirlits Reykjavíkur um tillögu til þingsályktunar um áætlun 
um vernd og orkunýtingu landsvæða, þingskjal 291, 207. mál. Heilbrigðiseftirlit Reykjavíkur 
(HER) hefur farið yfir þingsályktunartillöguna ásamt greinargerð og lokaskýrslu 
verkefnisstjórnar 3. áfanga verndar- og orkunýtingaráætlunar 2013-2017 og gefur eftirfarandi 
umsögn.

Að mati HER hefði mátt verða meiri umræða um möguleg heilsufarsáhrif virkjanakosta í 
lokaskýrslunni. Ítarleg umfjöllun um lýðheilsu er nauðsynleg enda geta virkjanir haft víðtæk 
áhrif á vatnsgæði, loftgæði og nærumhverfi fólks. Þó að loftmengun frá jarðvarmavirkjunum 
fari ekki yfir skilgreind heilsuverndarmörk getur hún valdið lyktarmengun í byggð sem rýrir 
lífsgæði íbúa. Í þessu sambandi minnir HER á gr. 5.1. í reglugerð nr 787/1999 um loftgæði 
en þar segir: "Halda skal loftmengun í lágmarki og viðhalda þeim gæðum sem felast í hreinu 
og ómenguðu lofti."

Í umræðu um virkjanakosti jarðvarma skiptir miklu máli hvort svæðin séu í nágrenni við 
þéttbýli þar sem fleira fólk verður útsett fyrir umhverfisáhrifum þeirra. Hvað varðar 
Reykjavík hafa tvö virkjunarsvæði á Hengilssvæðinu þegar áhrif á borgarbúa, þ.e. 
Hellisheiðarvirkjun og Nesjavallavirkjun. Á lista yfir svæði sem lenda í orkunýtingarflokki og 
eru á Hengilsvæðinu eru Hverahlíð II, Þverárdalur og Meitillinn. Að auki eru svæði á 
Reykjanes-, Svartsengis- og Krýsuvíkursvæðinu (Stóra-Sandvík, Eldvörp, Sandfell, 
Sveifluháls og Austurengjar) sem lenda skv. áætluninni í orkunýtingarflokk. Að mati HER er 
hugsanlegt að virkjun þeirra svæða geti haft frekari áhrif á loftgæði á höfuðborgarsvæðinu. 
Einnig eru Trölladyngja á Krýsuvíkursvæðinu og Innstidalur á Hengilssvæðinu í biðflokki. 
Þrátt fyrir að búið sé að setja tvöfalt hreinsivirki við Hellisheiðavirkjun berst enn loftmengun 
til Reykjavíkur við vissar aðstæður. Aukinn fjöldi virkjanna án hreinsibúnaðar geta rýrt 
loftgæðin í borginni enn frekar. Langtímaáhrif lágs styrks brennisteinsvetnis á heilsu eru ekki 
vel þekkt og þarf almenningur að njóta vafans. Eins rýrir lyktarmengunin lífsgæði fólks auk 
tæringar sem hún veldur á raflögnum og málmum.

Einnig þarf að horfa til mögulegra áhrifa virkjanakosta á Hengilssvæðinu á gæði grunnvatns á 
höfuðborgarsvæðinu. Niðurdæling á affallsvatni frá Hellisheiðarvirkjun, við Húsmúla, hefur 
undanfarin ár valdið fjölda jarðskjálfta. Jarðskjálftar auka líkur á að sprungur og 
vatnsstraumar breytist. Í affallsvatninu er meðal annarra efna brennisteinsvetni sem ekki er



talið æskilegt að blandist grunnvatni. Brennisteinsvetni eyðist fljótt úr vatninu en ef því er 
dælt í langan tíma í miklu magni út í grunnvatnið er hætta á að það mengist. Einnig gæti 
efnamengun haft áhrif á lífríki í ám og vötnum.
Að mati HER hefði átt gera verndun vatns og vatnsgæða hærra undir höfði en gert er í 
áætluninni. Þau gæði sem felast í ástandi grunnvatns og neysluvatns á vatnsverndarsvæði 
höfuðborgarsvæðisins eru ómetanleg auðlind sem á að verja til framtíðar með öllum tiltækum 
aðgerðum.

Hingað til hefur verið litið á nýtingu jarðvarmaorku út frá hugmyndafræði sjálfbærar þróunar. 
Samkvæmt 1. gr. laga nr. 48/2011 um rammaáætlun ber að hafa „sjálfbæra þróun að 
leiðarljósi“ í allri vinnu við rammaáætlun. Í ljós hefur komið að virkjunin á Hellisheiði getur 
ekki viðhaldið núverandi vinnslugetu án tilkomu nýrra vinnslusvæða og því ekki rétt að mati 
HER að flokka virkjunina eða aðrar slíkar sem sjálfbærar.

HER minnir á markmið laga um hollustuhætti og mengunarvarnir sem er að búa 
landsmönnum heilnæm lífsskilyrði og vernda þau gildi sem felast í heilnæmu og ómenguðu 
umhverfi. HER telur að ígrunda þurfi betur hugsanleg heilsufarsáhrif á fólk vegna mengunar 
en gert er í verndar- og orkunýtingaáætluninni, að taka þurfi mið af hugsanlegum 
samlegðaráhrifum milli virkjunarkosta og gera vatnsgæðum höfuðborgarsvæðisins hærra 
undir höfði í áætluninni.

